
Høyringsinnspel til frivilligstrategien 

Korte samandrag og forslag til kommentar frå kommunedirektøren 

Dokumentet samanfattar dei fem innspela som er mottekne til høyringsutkastet. Kommentarane er 

arbeidsforslag og må kvalitetssikrast før politisk handsaming. 

Avsendar Kontakt / underskrivar Dato 

Folkeakademiet Vinje Signe Marie Kittelsaa 5. august 2026 

Seniorakademi Vinje Synnøve Bratland 7. august 2026 

Vinje turlag Synnøve Bratland, leiar 7. august 2026 

Vinje pensjonistlag Asbjørn Gardsjord 12. august 2026 

Telemark fylkeskommune Linn Therese Jacobsen Bergheim, rådgjevar 13. august 2026 

FOLKEAKADEMIET VINJE 
Dato: 5. august 2026 

KORT SAMANDRAG AV INNSPELET 
Folkeakademiet støttar hovudretninga i strategien, men legg særleg vekt på korleis den skal 

gjennomførast og følgjast opp. Dei etterlyser praktisk samarbeid, systematisk evaluering, føreseielege 

økonomiske rammer, samarbeid om marknadsføring og faste møteplassar der kommunen og 

organisasjonane kan planleggje tilbod saman. Dei er positive til gratis eller rimeleg leige av kommunale 

hus og utstyr. 

Kommentar frå kommunedirektøren 

Kommunedirektøren takkar for eit konkret og konstruktivt innspel. Høyringsutkastet legg allereie vekt 

på stabile rammer, møteplassar, synleggjering og gjensidig forpliktande samarbeid. Innspela om tydeleg 

oppfølging og evaluering blir tekne med i det vidare arbeidet. Kommunedirektøren vil foreslå at 

gjennomføring, ansvar og tidspunkt for oppfølging blir konkretiserte i samband med den årlege plan- og 

budsjettprosessen, og at dialog med frivillig sektor blir nytta til å vurdere behov for justeringar. 

Elementa i dette innspelet kjem fram i handlingsplanen. 

SENIORAKADEMI VINJE 
Dato: 7. august 2026 

KORT SAMANDRAG AV INNSPELET 
Seniorakademiet meiner strategien viser ei god retning for samarbeidet mellom frivillige, 

organisasjonane og kommunen. Dei er mest opptekne av gjennomføringa og spør kva tiltak som skal 

setjast i verk, korleis praktisk samarbeid og dialog skal organiserast, og korleis kommunen skal 

evaluere om strategien blir følgd. 

Kommentar frå kommunedirektøren 

Kommunedirektøren takkar for støtta til hovudretninga i strategien. Innspela om operasjonalisering, 

dialog og evaluering er relevante. Kommunedirektøren vil foreslå at oppfølginga blir knytt til konkrete 

tiltak i kommunen sitt ordinære plan- og styringssystem, og at status for arbeidet blir drøfta jamleg 

med frivillig sektor. Dette vil gjere det tydelegare kva som skal gjennomførast, kven som har ansvar, og 

korleis ein kan vurdere framdrift og resultat. Dette er lagt til som punkt i handlingsplanen. 

VINJE TURLAG 
Dato: 7. august 2026 

KORT SAMANDRAG AV INNSPELET 
Vinje turlag støttar retninga i strategien, men etterlyser konkrete tiltak, praktisk samarbeid og 

evaluering. Turlaget løftar særleg utfordringar med rekruttering til frivillig arbeid og styreverv, spesielt 

blant yngre. Dei foreslår kommunal støtte gjennom opplæring og inspirasjonssamlingar. Vidare ønskjer 

dei gode informasjonskanalar og ei tydelegare omtale av samarbeid med frivillige og private om 

turvegar, sykkelstiar, parkering og andre friluftsarenaer. 

Kommentar frå kommunedirektøren 

Kommunedirektøren takkar for innspelet. Rekruttering og kompetansebygging er sentrale føresetnader 

for eit berekraftig frivilligliv, og innspelet utdjupar strategien sitt satsingsområde om ressursar. 

Kommunedirektøren vil foreslå at døme som opplæring, erfaringsdeling og inspirasjonssamlingar blir 

vurderte i oppfølginga av strategien. Når det gjeld friluftsarenaer, omfattar høyringsutkastet både 

utearenaer, infrastruktur og tidleg medverknad. Behovet for samarbeid om turvegar, sykkelstiar og 

parkering bør vurderast i relevante plan-, avtale- og utviklingsprosessar, i dialog med grunneigarar og 

aktuelle organisasjonar, og er lagt til som eit punkt i handlingsplanen. 

VINJE PENSJONISTLAG 
Dato: 12. august 2026 

KORT SAMANDRAG AV INNSPELET 
Vinje pensjonistlag meiner strategien er godt gjennomarbeidd, systematisk, omfattande, informativ og 

nyttig. Laget har ikkje merknader til planen, men tilrår at strategien blir evaluert etter eitt år. 

Kommentar frå kommunedirektøren 

Kommunedirektøren takkar for tilbakemeldinga. Forslaget om evaluering etter eitt år er konkret og 

relevant. Kommunedirektøren vil foreslå at det blir gjennomført ei enkel statusvurdering etter det 

første året, med vekt på gjennomførte tiltak, erfaringar frå frivillig sektor og eventuelle behov for 

justering. Ei meir omfattande evaluering kan gjennomførast seinare når strategien har verka over 

lengre tid. Evaluering kjem med som framlegg til vedtak i saksframlegget. 

TELEMARK FYLKESKOMMUNE 
Dato: 13. august 2026 

KORT SAMANDRAG AV INNSPELET 
Telemark fylkeskommune vurderer strategien som eit godt og oversiktleg grunnlag, og framhevar 

visjonen, arenaene, dialogen, medverknaden, dei stabile rammene og det tydelege språket. 

Fylkeskommunen rår til at det førebyggjande og sosialt utjamnande folkehelseperspektivet blir 

tydelegare. Dei foreslår eit mål om reell deltaking uavhengig av mellom anna økonomi, bustad, alder, 

funksjonsvariasjon, språk, digital kompetanse og sosialt nettverk. Dei foreslår òg tiltak mot praktiske, 

økonomiske og sosiale barrierar, ei fast dialogform som frivilligheitsforum, ei tydeleggjering av 

frivilligheita som sjølvstendig demokratisk aktør, avklaring av at frivillig innsats ikkje skal erstatte 

lovpålagde tenester, og ei enkel ordning for mål, indikatorar og evaluering. 

Kommentar frå kommunedirektøren 

Kommunedirektøren takkar for eit grundig og fagleg relevant innspel. Høyringsutkastet omtalar 

allereie universell utforming, deltaking uavhengig av sosioøkonomiske forhold og funksjonsvariasjonar, 

møteplassar, dialog og stabile rammer. Kommunedirektøren legg inn sosial utjamning som eit eige 

satsingsområde i planen, og fleire punkt i handlingsplanen. 


